
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
২৬০
কুরু পাণ্ডব
[১১


আর আশ্চর্য্য কি? কিন্তু আমি সেজন্য পলায়ন করি নাই। আমি রথ ও অস্ত্রহীন অবস্থায় একান্ত পরিশ্রান্ত হইয়া এখানে শ্রমাপনোদন করিতেছি মাত্র। তুমি অনুচরবর্গের সহিত কিয়ৎক্ষণ বিশ্রাম কর, পরে আমি সলিল হইতে উত্থিত হইয়া যুদ্ধ করিব।

 যুধিষ্ঠির কহিলেন―হে দুর্য্যোধন। আমরা যথেষ্ট বিশ্রান্ত রহিয়াছি এবং বহুক্ষণ তোমাকে অনুসন্ধান করিয়াছি, অতএব অবিলম্বে যুদ্ধে প্রবৃত্ত হও।

 তখন দুর্য্যোধন কহিলেন—

 মহারাজ! আমি যাহাদের জন্য রাজ্যলাভ অভিলাষ করিয়াছিলাম, আমার সেই ভ্রাতৃগণ সকলেই স্বর্গে গমন করিয়াছেন। অতএব তুমিই এই হস্ত্যশ্বশূন্য বন্ধুবান্ধববিহীন ভূমিখণ্ড ভোগ কর। আমার সদৃশ নৃপতি এরূপ রাজাশাসনে অভিলাষ করে না।

 তদুত্তরে যুধিষ্ঠির কহিলেন—

 হে দুর্য্যোধন। তুমি জল মধ্যে অবস্থানপূর্ব্বক বৃথা বিলাপ করিতেছ, উহাতে আমার কিছুমাত্র দয়ার সঞ্চার হইতেছে না। আর তোমার রাজ্যদানের ভাণ করিয়াই বা লাভ কি? তোমার দান করিবার অধিকারই বা কোথায় এবং তোমার প্রদত্ত রাজ্য আমিই বা গ্রহণ করিব কেন? অতঃপর তুমি ও আমি, দুই জনের জীবিত থাকিবার আর উপায় নাই; অতএব অনর্থক বাক্যব্যয় না করিয়া হয় রাজ্য না হয় স্বর্গলাভ কর।

